
Preziau signur president 

Preziadas signuras cusseglieras 

Preziai signurs cussegliers 

 

En connex cun la refuorma dil territori vegnan las incaricas dallas regiuns definidas da niev. 

Previu ei che las regiuns adempleschien mo pli incaricas adossadas dallas vischnauncas ni dil 

cantun. La conferenza dils presidents communals ha gia entschiet culla lavur.  

 

Il suveran da Mustér ha approbau cun gronda maioritad ils 18 d'october 2015 ils statuts novs 

dalla Regiun Surselva. Quella midada structurala passa l'entschatta 2016 en vigur. Da niev 

duein las vischnauncas far cunvegnas da prestaziun cun la regiun per las singulas purschidas. 

La cumpetenza persuenter cumpeta allas instanzas communalas tenor la constituziun 

communala. 

Basa da partenza 
 

Alla regiun vegn ei adossau d'ina vart incumbensas dil cantun e da l'autra vart dallas 

vischnauncas dalla regiun (art. 6 al. 1 e 2 dils statuts dall Regiun Surselva). Incumbensas che 

vegnan adossadas dil cantun ein:  

 

 svilup dil territori (planisaziun directiva regiunala)  

 curatella professiunala (dretg da protecziun d'affons e da carschi)  

 fatgs dil stadi civil (uffeci da stadi civil)  

 fatgs da scussiun e da concuors (uffeci da scussiun e da concuors)  

 administraziun dils archivs circuitals  

 ulteriuras incumbensas a norma dalla legislaziun speciala cantunala corrispundenta  

 

Las vischnauncas dalla regiun san autorisar la regiun da vegnir activas tier las suandontas 

incumbensas communalas:  

 

 svilup regiunal/promoziun dall'economia  

 promoziun dil turissem  

 defender ils interess regiunals anenviars ed anoviars  

 menar e confinanziar purschidas da formaziun e da terapias da tutta specia, da tuts 

scalems da vegliadetgna e da scola  

 formaziun da carschi  

 promoziun dalla cultura  

 finanziaziun dils museums  

 promoziun dil sport 

 promoziun dalla giuventetgna  

 economisaziun dil rumien  

 traffic  

 coordinaziun sil sectur dalla sanadad  

 ediziun dil Fegl ufficial Surselva  

 cussegliaziun da bulius  

 administraziun da corporaziuns d'intent  

 

Per adossar definitivamein ina incumbensa communala alla regiun drova ei ina 

cunvegnientscha da prestaziun sin basa dils statuts davart la quala las vischnauncas han da 

votar individualmein. Negina vischnaunca sa vegnir obligada dalla maioritad d'adossar ina 

incumbensa. Conclus davart quella incumbensa duein denton era vegnir pri sulettamein da 

quellas vischnauncas che han dau suatientscha d'adossar l'incumbensa e che finanzieschan 

era quella. 

 

 

Cunvegnas da prestaziun 
 

Tochen a present ha la suprastonza communala approbau ni vegn aunc ad approbar las 

suandontas cunvegnas da prestaziun cun la Regiun Surselva: 

 

- dismessa da rumien (7 da settember 2015) 

- svilup regiunal (previu november 2015) 

 

Muort la cumpetenza finanziala sto la cunvegna da prestaziun globala per 2016 vegnir 

approbada entras il cussegl da vischnaunca. Ils cuosts communabels per ademplir las 

incumbensas regiunalas vegnan per regla reparti sin las vischnauncas en fuorma d'ina 

contribuziun fundamentala da maximalmein in tschunavel dils cuosts sco era tenor il diember 

da habitonts e la forza finanziala. Per tut ils secturs d'incumbensas vegn menau in agen quen. 

Finanziaziun 
 
La cunvegna globala da prestaziun cuntegn las suandontas incaricas cun consequenzas 

finanzialas per la vischnaunca: 

 

Scola da musica Surselva frs. 33'214.20 

Survetsch logopedic Surselva frs. 56'566.45 

Promoziun da special talentai Surselva frs. 1'463.20 

Gimnasi Claustra Mustér frs. 58'293.60 

Museums frs. 3'139.70 

Traffic public frs. 4'528.20 

 

Total frs. 157'205.35 

 

  

Quellas summas ein risguardadas ellas singulas spartas dil preventiv communal 2016. 

 

Tut sura menziunadas incaricas ha la Regiun Surselva era adempliu entochen dacheu. La 

cunvegna da prestaziun cuntegn neginas incaricas supplementaras. 

 

Pils onns 2017 entochen 2024 ei previu da signar cunvegnas individualas. Quellas ston vegnir 

approbadas dallas autoritads cumpetentas. La contribuziun pil gimnasi claustral ei limitaus sin 

tschun onns. La davosa rata ei da pagar 2019. 

 

La conferenza dils presidents communals ha approbau ils 6 da november 2015 la cunvegna 

da prestaziun globala per mauns dalla ratificaziun entras las vischnauncas dalla regiun. Tuttas 

vischnauncas vegnan a tractar la cunvegna senza resalvas. 

 

 

 

Proposta 
 

Sebasond sin las expectoraziuns precedentas  

 

propona 

 

la suprastonza communala al cussegl da vischnaunca d'approbar la cunvegna da prestaziun 

globala cun la Regiun Surselva pigl onn 2016. 

 

 

 

 Suprastonza communala Disentis/Mustér 

 Il president:                                      Il canzlist: 

 

 

 

 Francestg Cajacob                        Andri Hendry 

 

 

 

Disentis/Mustér, ils 12 da november 2015 

